
Banaketa prozesu guztiak gogorrak dira; bikotea osatzeko orduan inoiz pentsatu arren hura ez dela betiko izango inork ez du harremana apurtu nahi.

Aldi baterako banaketak

Sexologia

Agurtzane Ormatza Imatz
Prozesu batzuk beste batzuk baino gogorragoak izaten dira, aldagaien arabera: zenbat denbora egon diren elkarrekin, seme-alabak dituzten, zelako harremana eduki duen bikotekideak, zenbat denboran egon diren egoera jasanezina bizitzen, zelako mina eman eta hartu duen bikotekideak, biok hartutako erabakia den edo batek bakarrik gura duen banandu, apurtzearen zergatia, zelako heldutasuna daukaten bikotekideek, zelako gaitasuna daukaten negoziatzeko eta hitzarmenak egiteko... 

Bikote askok behin betiko erabakia hartu baino lehenago aldi baterako banaketari eusten diote. Bikote batzuek euren kabuz zeharkatzen dute prozesu hori; besteek, aldiz, prozesu hori bideratzeko laguntza profesionala eskatzen dute. Are gehiago, bikote terapia egiten dugunok inoiz proposatu dizkiogu bikoteari horrelako trantsizioak. 

Horrelako prozesuek bi helburu nagusi dauzkate: 
1. Euren arteko eguneroko tentsioa gutxitzea, komunikazioa hobetzea eta negoziatzeko baliabideak lantzea. 
2. Bikotekide bakoitzak bere harremanaren gogoeta bat egitea, banaketa egoera zelanbait bizituz. Hau da: benetan gura dut berarekin jarraitu? Zer da benetan falta dudana? Zeren beldur naiz? Zeintzuk dira nire gaitasunak? Zer dago nire esku? Zer gertatu zait/zaigu? Egoerak bueltarik dauka? Zeintzuk dira nire indarrak? 

Batzuek aldi baterako banaketa egin baino lehen argi izaten dute zein izango den prozesuaren amaiera; bikotekide horiek formula hori proposatzen dute euren bikotekideei harremanaren amaiera samurtzeko, etorriko dena egokitzen joateko: behin betiko banaketa. Beste batzuek, aldiz, badakite gura dutela harremanean jarraitu, baina euren bikotekidea argitzea gura dute. Badaude zalantzaz josita daudenak eta irten behar dutenak egunerokotasunetik, arnasa hartzeko eta burua husteko, edozelako erabakia hartzeko. 

Prozesu horiek oso interesgarriak eta lagungarriak izaten dira. Alde batetik, bestearengandik banatzeak zer suposatzen duen jabetzeko. Bestetik, ikusteko gure benetako gaitasunak, beldurrak eta gurariak. Hori egin ostean banatzea bada erabakia, zati bat behintzat aurretik egina dago. Beraz, oso gogorra izan arren, dinamika batzuk finkatzea, beste batzuk sakontzea eta negoziaketa prozesua areagotzea izango da. Elkarrekin jarraitzea bada gura dutena, oso lagungarria izango da, euren bikote sistemari buelta eman diotelako, benetan jakin izan dutelako zer gura eta behar duten, eta zer ez. Lantzen hasitako negoziatzeko sistemak dirau edozelako egoerarako. 

Dena den, prozesu horiek arau edota muga antzekoak behar izaten dute, bikotekide bakoitza jakiteko non dagoen bestea eta zelan bideratu ez daudela elkarrekin. Hona hemen sarri agertzen diren galderak, bikotekideek negoziatu behar dutenak. Sarri gure lana da aldez aurretik mahai gainean ipintzea zelako zalantzak edota egoerak ager daitezkeen, gero laguntzeko euren bideak hartzeko. 

Nor geratzen da etxean eta nor doa etxetik kanpo? Biok etxe berean? 

Edonoiz pasatuko naiz etxetik umeak ikusteko? Asteburuak zelan antolatu umeen arabera. Umeei zer eta zelan esan? 

Geratuko gara egunen baten bazkaltzeko edo afaltzeko gu biok? Egunero egin behar dugu berba? 

Beste batzuekin sexu harremanak eduki ahal dira? Sexu harremanak eduki ditzakegu gure artean? 

Esango dugu aldi baterako banatu garela? Zer eta nori esango diogu? 

Diru kontuak zelan antolatu? Mantentzen dugu dagoen moduan? 

Irakurle askok harriduraz irakurriko dituzte galdera horiek, are gehiago, askok esango dute joan ahala ikusiko dela zer egin. Eta bai, arrazoia duzue, gauza asko ezin dira arautu, eta gehienak prozesura eta bakoitzaren momentura egokitu beharko dira. Giza prozesu guztiak gerundioan egiten dira; beraz, malguak izan beharko dute. 

Baina gure lanean ikusten dugunagatik, garrantzitsua izaten da dauden eta egon daitezkeen galderak ateratzea, oso tontoak edo ezinezkoak badira ere. Bikotekideek dituzten ohitura batzuk apurtuko direlako eta beste berri batzuk agertuko direlako. Beraz, hobeto aukerak zabaltzea murriztea baino. Galdera horien erantzunen arabera negoziatuko dira mugak, beldurrak eta gurariak, horiek denak bideratzeko. Azkenean kolokan dagoen bikote sistemari bide segurua ematea garrantzitsua da, bikotekideen oreka emozionala mantentzeko. 

Banatze prozesu horrek hasiera eta amaiera izango du, bakoitzak jakin dezan zenbat denbora iraungo duen. Amaituta dagoenean, edo lehenago, batak besteari non dagoen eta zer nahi duen esateko aukera erraztu behar da. Erantzun zuzenak ezin izango dira batu agian, baina bai noranzko bideak lantzeko erabakiak hartu arte epe batean. 

Askotan prozesuan gorabeherak izaten dira: arauak apurtzen dira, istiluak sortzen dira, asmatu bako beldurrak sortzen dira, ezinezko gaitasunak, aspaldiko sentimenduak sortzen dira, emozioak dantzak dabiltza, jokabide asmaezinak azaltzen dira... Denetariko bide horretan gure beste aldeak agertzen dira, betiere aberasgarriak. Gu betiko moduan alboan laguntzeko! 

